
 � … Mərhum Xalq şairimiz Vaqif Səmədoğlunun  9 
May – Qələbə Günü  mövzulu şeirinin çox maraqlı adı var idi. 
“Günün baxtı”. Yazırdı ki, günün baxtına bir bax, düz 20 əsr 
ilin, ayın adi günlərindən biri olasan, amma tarixdə 1945-ci 
ilin 9 May günü kimi qalasan. İndi – Azərbaycan Prezidentinin 
qətiyyəti və ordumuzun şücaəti nəticəsində öz övladlarını 
qucağına almağa hazırlaşan Cocuq Mərcanlı kəndi haqqında 
yazı qələmə almaq istəyəndə  həmin şeirin yada düşməsi  
təsadüfi deyil. Çünki yağı əlində olan torpaqlarımızda yüzlərlə 
kənd qalıb. Təkcə Cəbrayıl rayonunda 1 şəhər, 4 qəsəbə və 92 
kənd var. Bu qədər kəndin – şəhərin,  elin - elatın arasında 
Cocuq Mərcanlının adının hamıdan tez dillərə düşməsi qürur 
doğuran faktdır.

Bizim fikrimizcə, Cocuq 
Mərcanlının adının  həm ulu öndər 
Heydər Əliyev tərəfindən düşmən 
tapdağından azad edilən yaşayış 
məntəqələri  arasında olmasına, həm 
də Prezident İlham Əliyevin yurda 
qayıdış layihəsinin qaranquşuna 
çevrilməsinə görə  bu kəndin  baxtın-
dan söz aça bilərik. 

Yeri gəlmişkən… 

Cəbrayıl rayonunun Çaxırlı 
inzibati ərazi vahidində yerləşən  
Cocuq Mərcanlı kəndi   XIX əsrdə 
Cavad ağa Cavanşirə məxsus 
ərazidə salınmışdır. Etnotoponim-
dir. Mərcanlı tayfa adını özündə 
əks etdirir. Burada  “cocuq” 
sözü yaşayış məntəqəsini Böyük 
Mərcanlı kəndindən fərqləndirməyə 
xidmət edir. Oykonim "kicik 
Mərcanlı kəndi" mənasındadır. 

1993-cü ildə Ermənistan  silahlı 
qüvvələri  tərəfindən işğal edilmişdi. 
Azərbaycan Ordusunun 1994-cü 
ilin əvvəlində keçirdiyi Horadiz 
əməliyyatı zamanı  bu kənd  də 

erməni işğalından azad olunub. 
2016-cı il aprelin 2-də  Cocuq 
Mərcanlı kəndində yerləşən Lələtəpə 
yüksəkliyi  Azərbaycan Ordusu  
tərəfindən işğaldan azad edilib. Bu 
ilin yanvarında isə dövlət başçımızın  
məlum sərəncamı ilə həmin kəndin 
bərpasına və köçkün sakinlərin öz 
ata-baba ocaqlarına qaytarılmasına 
start verilib.

Adıçəkilən sərəncamın icrası 
Azərbaycan Prezidentinin daimi 
nəzarətində və Qafqazda marağı olan 
dövlətlərin  diqqət mərkəzindədir. 
Çünki Azərbaycan ərazilərinin 
erməni işğalından azad edilməsinin 
regionun inkişafı üçün nə qədər 
əhəmiyyətli olacağını hamı çox 
yaxşı bilir. Bu  qayıdışın  ölkəmiz 
və dövlətimiz üçün kəsb etdiyi 
əhəmiyyətin miqyasını hamıdan 
yaxşı bilən Prezident İlham Əliyev  
yanvarın 30-da  “Azərbaycan Res-

publikası regionlarının 2014-2018-ci 
illərdə sosial-iqtisadi inkişafı Dövlət 
Proqramı”nın icrasının üçüncü ilinin 
yekunlarına həsr olunan konfransda-
kı  çıxışı zamanı məsələyə yenidən 

münasibət bildirib:  "Biz kənd 
sakinlərini işğaldan azad edilmiş 
kəndə qaytarırıq. Mən çox şadam ki, 
Cocuq Mərcanlı kəndinin sakinləri 
buna çox böyük həvəslə, maraqla 
yanaşırlar. Əminəm ki, onlar indi 
səbirsizliklə o günü gözləyirlər. 
Əminəm ki, qısa müddət ərzində 
Cocuq Mərcanlı kəndini yenidən 
quracağıq".

Bu sərəncamın icrası 
prosesində mətbuatın da böyük 
rol oynadığına işarə edən dövlət 
başçımız deyib:  "Televiziyada 
kəndin görüntüləri göstərilib. 
Bir neçə ay o kənd işğal altın-

da olub. Ondan sonra ulu öndər 
Heydər Əliyevin rəhbərliyi ilə 
Horadiz əməliyyatı keçirilmiş-
di və işğalçılar, düşmənlər o 
kənddən qovulmuşdular. Bir neçə 
ay ərzində onlar o kəndi yerlə-
yeksan ediblər. Əlbəttə ki, indi 
orada minalardan təmizləmə işləri, 
sonra isə infrastruktur layihələrinin 
icrası olmalıdır. Mən göstəriş 
vermişəm , beynəlxalq təşkilatlara 
da müraciət olunsun ki, onlar 
da öz nümayəndələrini kəndə 
göndərsinlər. Görsünlər ki, erməni 
vəhşiliyi nədən ibarətdir".

Prezident əsaslı  
yanaşmalar tələb etdi

Ermənilərin cəmi bir neçə 
ay ərzində Cocuq Mərcanlını 
tamamilə viran etdiyini söyləyən 
Prezident işğal altında olan digər 
yaşayış məntəqələrimizin taleyindən 
böyük narahatlıq keçirdiyini 
söyləyib:  "Ağdamın, Füzulinin və 
digər şəhərlərimizin dağıntılarını 
beynəlxalq mətbuatda az-az görə 
bilirik. Nəyə görə? Çünki buraxmır-
lar. Amma Cocuq Mərcanlı erməni 
vəhşiliyinin, vandalizminin canlı şahi-
didir. Gəlsinlər görsünlər ki, özlərini 

mədəni xalq kimi təqdim etməyə 
çalışanlar hansı vəhşiliklər törədirlər. 
Ona görə orada bu işlər görülməlidir. 
Sonra isə bütün sənədləşmə işləri 
aparılmalıdır, pasportlaşdırma, erməni 
vəhşiliklərinin sənədləşdirilməsi apa-
rılmalı, video, foto, bütün dağılmış bi-
naların ölçüləri, dəymiş ziyan hesab-
lanmalıdır. Yəni, bu işlərə çox əsaslı 
yanaşmalıyıq və orada ilk növbədə 
qeyd etdiyim kimi, infrastruktur – 
yollar, qaz, su, işıq xətləri çəkilməli, 
ondan sonra isə mütləq məktəb, uşaq 
bağçası, tibb məntəqəsi və fərdi evlər 
tikilməlidir. İlkin mərhələdə 50 ev 
tikiləcək, amma göstəriş vermişəm 
ki, kəndin master planı hazırlansın. 
Mən əminəm ki, burada gələcəkdə 
200 ev tikiləcək. Əlbəttə ki, burada 
yaşayacaq insanlar üçün iş yerləri 
açılmalıdır. Əkin sahələri və digər 
iş yerlərinin təmin edilməsi üçün 
tədbirlər görüləcək və beləliklə, biz 
vətəndaşlarımızı uzun fasilədən sonra 
öz doğma ata-baba yurdlarına qayta-
racağıq".

Prezidentin  Cocuq Mərcanlıya 
qayıdış  barədə imzaladığı sərəncamın 
ümumxalq əhəmiyyəti  kəsb etdiyinə 
görədir ki, bu sənədin icrasına dəxli 
olan və olmayan bütün qurumlar, siyasi 
partiyalar, qeyri-hökumət təşkilatları, 
elm-təhsil ocaqları, yaradıcı birliklər, 
xarici ölkələrdəki diaspor təşkilatlarımız 

– ümumiyyətlə, Azərbaycanın ərazi 
bütövlüyünün bərpasını öz taleyi üçün 
zəruri sayan hər kəs səfərbər olunub. 
Hamı bu sənədin icrası üçün nə isə bir 
iş görmək, töhfə vermək istəyir. Təbii 
ki, öndə məcburi köçkün taleyini yaşa-
yan rayonlarımızın, xüsusən, Cəbrayılın 
sakinləri.

19 yaşlı Sovet İttifaqı 
Qəhrəmanının vətəni

Yeri gəlmişkən, Cəbrayıl milli 
tariximizə əhalisinin sayına görə faiz 
etibarilə ən çox ziyalı  bəxş etmiş 
rayondur. Bu rayonun sakini Cəmil 
Əhmədov 1941-1945-ci illər Böyük 
Vətən müharibəsində Sovet İttifaqı 
Qəhrəmanı kimi yüksək ada layiq 
görüləndə cəmi  19 yaşı var idi. 2 
Fevral – Gənclər Günü münasibətilə 
Azərbaycan gənclərinə xatırladılma-
lı ən dəyərli  nümunələrdən  biri də 
budur.  Uzun illər Azərbaycan SSR 
Nazirlər Sovetinin sədri vəzifəsində 
işləmiş Teymur Quliyev, Azərbaycan 
KP MK-nın katibi vəzifəsində işləmiş 
Həsən Həsənov, Azərbaycan Respubli-
kasının maarif naziri olmuş akademik 
Mehdi Mehdizadə, rəhbər partiya və 
sovet orqanlarında mühüm vəzifələrdə 
çalışmış Yəhya Ağakişiyev, Svetlana 
Qasımova, Azərbaycan SSR Elmlər 
Akademiyasının vitse-prezidenti olmuş 
akademik Əşrəf Hüseynov, keçmiş 
SSRİ hökumətinin Türkiyə səfirliyinin 
əməkdaşı olmuş Qaryağdı Həsənov və 
başqaları bu torpağın yetirmələridir.

Bu rayon haqqında olan internet 
məlumatlarında oxuyuruq ki, əməyə 
bağlılıq, halal zəhmət cəbrayıllıların 
həyat tərzi olmuşdur. Sosialist Əməyi 
Qəhrəmanları Bəyaz Həsənova, 
Şahnaz Əhmədova, Məhəmməd 

Əhmədov, Köçəri Babayev, Yu-
sif Fərzəliyev, Qaçay Səfərov, 
Sərdar İmrəliyev və başqa əmək 
qəhrəmanlarının adı  daim ensiklope-
diyalarda olub. 2017-ci ilin yanva-
rından sonra isə həmin ensiklopedi-
yaları “Cocuq Mərcanlıya qayıdış” 
ifadəsi və dövlət başçımızın məlum 
sərəncamından sonra icra edilmiş 
layihələrin siyahısı bəzəyəcək.

Əks-səda

Cəbrayıl Rayon İcra 
Hakimiyyətinin internet saytının 
xəbərlər blokunda qeyd edilir ki,  yan-
varın 26-da rayon ziyalılarının, ağsaq-
qalların, gənclərin iştirakı ilə Biləsuvar 
rayonu ərazisində cəbrayıllı məcburi 
köçkünlər üçün salınmış qəsəbələrdə ra-
yon ictimaiyyətının toplantısı keçirilib. 
Toplantıda cənab Prezidentin “Məcburi 
köçkünlər və onlara bərabər tutulan 
şəxslər üçün vahid aylıq müavinətin 
müəyyən edilməsi haqqında” 2017-ci 
il 23 yanvar tarixli fərmanı və Cəbrayıl 
rayonunun “Cocuq Mərcanlı kəndinin 
bərpası ilə bağlı tədbirlər haqqında” 24 
yanvar tarixli sərəncamı Cəbrayıl rayon 
əhalisində, eləcə də bütün köçkünlərdə 
nikbin əhval-ruhiyyə yaratmış, onların 
öz doğma torpaqlarımıza qayıtmağa 
olan inamını daha da artırmışdır. Top-
lantı iştirakçıları işğaldan azad olunmuş  
Cocuq Mərcanlı kəndinin bərpası ilə 
bağlı ölkə başçısının bu sərəncamını 
Qarabağa qayıdışın başlanğıcı kimi 
qiymətləndirmiş, cənab Prezidentə 
minnətdarlıqlarını ifadə edən müraciət 
ünvanlanmışlar.

Daha böyük qayıdışlar və daha bö-
yük minnətdarlıqlar isə hələ qarşıdadır.

İttifaq MİRZƏBƏYLİ,  
 “Xalq qəzeti”

Böyük qayıdışın zəfər yolu 
Cocuq Mərcanlıdan keçir  

Azərbaycan 
Prezidentinin ictimai-
siyasi məsələlər üzrə 
köməkçisi Səudiyyə 
Ərəbistanında səfərdədir

 � Azərbaycan Respublikası Prezidentinin ictimai-siyasi 
məsələlər üzrə köməkçisi Əli Həsənov Səudiyyə Ərəbistanı 
Krallığında səfərdədir.  

AZƏRTAC SPA agentliyinə 
istinadla xəbər verir ki, Ər-Riyadın 
Kral Xalid Beynəlxalq Aeroportunda 
Prezidentin köməkçisi Əli Həsənovu 
Səudiyyə Ərəbistanının mədəniyyət 
və informasiya naziri Adel bin Zaid 

Altoraifi qarşılayıb.
Səfər çərçivəsində keçiriləcək 

görüşlərdə Azərbaycan Respublikası 
ilə Səudiyyə Ərəbistanı Krallığı ara-
sında media sahəsində əməkdaşlıqla 
bağlı müzakirələr aparılacaq. 

2016-cı ildə aparılmış yoxlamaların nəticələri üzrə 921 vəzifəli şəxsə 
616,1 min manat məbləğində cərimələr tətbiq edilib

Azərbaycan Respublikası Maliyyə Nazir-
liyinin Dövlət Maliyyə Nəzarəti Xidmətinin 
mərkəzi aparatı tərəfindən risklərin 
qiymətləndirilməsinin nəticələrinə əsasən 
tərtib olunmuş iş planına uyğun olaraq dövlət 
büdcəsindən 2016-cı ildə 5 rayon (şəhər) 
icra hakimiyyəti başçılarının aparatlarının 
saxlanılmasına, rayonların (şəhərlərin) 
abadlığına, yolların, mənzil fondunun və 
büdcə təşkilatlarının yerləşdikləri binaların 
əsaslı və cari təmirinə, şəhərlər (kəndlər və 
qəsəbələr) üzrə ərazi nümayəndəliklərinə, 
təmizlik və yaşıllıq xidməti göstərən qurum-
lara, həmçinin, 6 təhsil, 2 tibb, 1 meliorasiya 
və su təsərrüfatı, 2 nəqliyyat və 2 kommunal 
müəssisəsinə, 1 diplomatik nümayəndəliyə, 
regional maliyyə müfəttişlikləri tərəfindən 
isə həmin müfəttişliklərin fəaliyyətləri ilə 
əhatə olunan şəhər və rayon yerli gəlir 
və xərclərindən maliyyələşdirilən büdcə 
təşkilatlarına ayrılan vəsaitlərin təyinatı üzrə 
xərclənməsi yoxlanılıb.

Maliyyə Nazirliyindən AZƏRTAC-a 
bildirilib ki, 2016-cı ildə Maliyyə Nazirliyinin 
Dövlət Maliyyə Nəzarəti Xidmətinin mərkəzi 
aparatı və regional maliyyə müfəttişlikləri 
tərəfindən aparılan yoxlamalarla dövlət 
büdcəsindən ayrılmış vəsaitlərin xərclənməsini 
tənzimləyən normativ-hüquqi aktların 
tələblərinə əməl edilməməsi hesabına artıq 
ödənilməsi aşkar olunmuş 9168,94 min manat 
vəsaitin təqsirkar şəxslər tərəfindən büdcəyə 
bərpası təmin edilib, Salyan Rayon İcra 
Hakimiyyəti başçısının Qarabağlı kənd inzibati 
ərazi dairəsi üzrə nümayəndəliyi, Azərbaycan 
Respublikası Təhsil Nazirliyinin Ağcabədi 
Rayon Təhsil Şöbəsi, Tərtər Rayon Təhsil 
Şöbəsi və Zərdab Rayon Təhsil Şöbəsi, 1 

nömrəli Gəncə Peşə Məktəbi, Azərbaycan Res-
publikası Mədəniyyət və Turizm Nazirliyinin 
İmişli Rayon Mədəniyyət və Turizm Şöbəsi 
üzrə aparılmış yoxlamalarla aşkar edilmiş 
nöqsanların ciddiliyini nəzərə alaraq həmin 
nöqsanlara hüquqi qiymət verilməsi üçün yox-
lama materialları Azərbaycan Respublikasının 
Baş Prokurorluğuna, 1 nəzarət obyekti üzrə 
yoxlama materialları isə Azərbaycan Respub-
likasının Dövlət Təhlükəsizliyi Xidmətinə 
göndərilib, qüvvədə olan normativ-hüquqi 
aktların tələblərinin pozulması ilə ümumtəhsil 
məktəblərində yaradılmış sinif komplektləri və 
məktəbdənkənar müəssisələrdə fəaliyyəti ol-
mayan qruplar, müxtəlif vəzifələr üzrə norma-
dan artıq saxlanılmış ştat vahidləri ləğv edilib, 
həmçinin normativ-hüquqi aktların tələblərinə 
uyğun olmayan digər əsassız ödənişlərin 
davam etdirilməsi dayandırılıb.        

Yuxarıda göstərilənlərlə bərabər, Dövlət 
Maliyyə Nəzarəti Xidmətinin mütəxəssisləri 
tərəfindən Azərbaycan Respublikası Baş 
Prokurorluğunun məktublarına əsasən 
38 təşkilatda prokurorluq orqanlarının 
məktublarında və qərarlarında qeyd olu-
nan suallar yoxlanılıb və cəmi 227726,09 
min manat məbləğində mənimsəmə halları 
aşkar olunaraq yoxlama materialları müva-
fiq tədbirlər görülməsi üçün aidiyyəti üzrə 
Azərbaycan Respublikasının Baş Prokurorlu-
ğuna göndərilib.

Hesabat dövründə, habelə Dövlət Maliyyə 
Nəzarəti Xidməti tərəfindən Azərbaycan Res-
publikası Daxili İşlər Nazirliyinin məktubuna 
əsasən Fövqəladə Hallar Nazirliyinin və 
Maliyyə Bazarlarına Nəzarət Palatasının 
əməkdaşları ilə birgə “Azərbaycan Beynəlxalq 
Bankı” Açıq Səhmdar Cəmiyyətindən fiziki və 
hüquqi şəxslərə kreditlərin verilməsi, istifadəsi 

və qaytarılması zamanı mövcud qanunverici-
liyin tələblərinə əməl edilməsi üzrə əvvəllər 
başlanmış nəzarət tədbirləri davam etdiri-
lib, hal-hazıra kimi 63 hüquqi və 156 fiziki 
şəxsə kreditlərin verilməsi üzrə, həmçinin 
69 qeyri-rezident hüquqi şəxsin veksel alışı 
əməliyyatlarına dair nəzarət tədbirləri başa çat-
dırılaraq yoxlama materialları hüquqi qiymət 
verilməsi üçün Azərbaycan Respublikasının 
Daxili İşlər Nazirliyinə göndərilib.        

Bununla yanaşı, əvvəlki dövrlərdə Dövlət 
Maliyyə Nəzarəti Xidməti tərəfindən büdcə 
təşkilatlarında aparılmış yoxlamalarla aşkar 
olunmuş artıq və əsassız ödənişlərin 51,02 min 
manatının hesabat dövründə dövlət büdcəsinə 
bərpası təmin edilib.

2016-cı ildə aparılmış yoxlamaların 
nəticələri üzrə büdcə təşkilatlarında nöqsan-
lara yol vermiş vəzifəli şəxslər barəsində 
“Azərbaycan Respublikasının Maliyyə Nazirli-
yi tərəfindən baxılan inzibati xətalar haqqında 
işlərə dair sənədlər və onların tərtib olunması 
Qaydaları”na uyğun olaraq müvafiq protokol-
lar tərtib edilib, Azərbaycan Respublikası İnzi-
bati Xətalar Məcəlləsinin 410.2-ci maddəsində 
nəzərdə tutulmuş inzibati xətalar törətdiklərinə 
görə 921 vəzifəli şəxsə 616,1 min manat 
məbləğində cərimələr tətbiq edilib və həmin 
cərimələrin dövlət büdcəsinə ödənilməsi təmin 
olunub.

Aparılmış yoxlamalar nəticəsində aşkar 
olunmuş nöqsanların aradan qaldırılması 
və belə nöqsanlara digər təşkilatlarda yol 
verilməsinin qarşısının alınması məqsədilə, 
habelə nöqsanlara yol verilməsində təqsiri olan 
vəzifəli şəxslər barəsində tədbirlər görülməsi 
üçün mərkəzi icra hakimiyyəti və müvafiq yer-
li icra hakimiyyəti orqanlarına, rayonlar üzrə 
maliyyə idarələrinə məktublar göndərilib.

Gürcüstanın Acarıstan Muxtar Respublikası Hökumətinin 
sədri Naxçıvan Muxtar Respublikasına səfərə gəlib
 � Fevralın 1-də 

Gürcüstanın Acarıstan 
Muxtar Respublikası 
Hökumətinin sədri Zurab 
Pataradzenin rəhbərlik 
etdiyi nümayəndə heyəti 
Naxçıvan Muxtar 
Respublikasına səfərə gəlib.

Naxçıvan Muxtar Respub-
likası Ali Məclisinin mətbuat 
xidmətindən bildirilib ki, həmin 
gün Naxçıvan Muxtar Respub-
likası Ali Məclisinin sədri Vasif 
Talıbov və Acarıstan Muxtar 
Respublikası Hökumətinin sədri 
Zurab Pataradze arasında görüş 
olub.

Ali Məclisin sədri Zurab 
Pataradzeni Naxçıvan Muxtar 
Respublikasında səmimiyyətlə 
salamlayıb. Azərbaycanın 
Naxçıvan Muxtar Respubli-
kası ilə Gürcüstanın Acarıstan 
Muxtar Respublikası arasında 
əlaqələrin əsasının 2012-ci 
ildə qoyulduğunu bildirən Ali 
Məclisin sədri bu əlaqələrin 
davamı olaraq dəvətini qəbul 
edib Naxçıvan Muxtar Res-
publikasına səfərə gəldiyinə 
görə Acarıstan Muxtar Res-
publikası Hökumətinin sədrinə 
təşəkkürünü bildirərək deyib: 
Naxçıvan Muxtar Respublikası 
ilə Acarıstan Muxtar Respubli-
kası arasında əlaqələr mehriban 
dostluğa və qardaşlığa əsaslanır. 
Qarşılıqlı səfərlər nəticəsində 

ticarət-iqtisadi, səhiyyə və təhsil 
sahəsində əlaqələr yaradıl-
mışdır. Bu gün Batumi Dövlət 
Universiteti ilə Naxçıvan 
Dövlət Universiteti səmərəli 
əməkdaşlığa malikdir. Səhiyyə 
sahəsində də əlaqələrimizin 
böyük potensialı vardır. Aca-
rıstanlı uşaqların müalicə üçün 
Naxçıvana gətirilməsi qarşı-
lıqlı xoş məramın ifadəsidir. 
Əlaqələrimizin genişləndirilməsi 
üçün imkanlar böyükdür. 
Bu imkanların nəticəsidir ki, 
nəqliyyat sahəsində də əlaqələr 
yaradılmış, birbaşa Naxçı-
van-Batumi avtobus marşrutu 
açılmışdır. Bu marşrutun işə 
düşməsi iki dost muxtar respub-
lika arasında əlaqələri daha da 

möhkəmləndirəcəkdir.
Ali Məclisin sədri bir daha 

Zurab Pataradzeni Naxçı-
van Muxtar Respublikasında 
görməkdən məmnunluğunu 
bildirib, Acarıstan Muxtar 
Respublikası hökumətinin 
sədri seçilməsi münasibəti 
ilə təbriklərini çatdırıb, 
məsuliyyətli vəzifədə uğurlar 
arzulayıb.

Acarıstan Muxtar Res-
publikası Hökumətinin sədri 
Zurab Pataradze Naxçıvan 
Muxtar Respublikasına səfərə 
dəvətə görə Ali Məclisin 
sədrinə minnətdarlıq edib, ilk 
xarici səfərlərindən birini onlar 
üçün doğma olan Naxçıvana 

etməkdən məmnunluğunu bildi-
rib. Qonaq deyib ki, ölkələrimiz 
arasındakı əlaqələr müxtəlif 
sahələrdə inkişaf edir. Bu gün 
Acarıstan Muxtar Respublikası 
ilə Naxçıvan Muxtar Respubli-
kasını işgüzar münasibətlər və 
dostluq əlaqələri birləşdirir. Qar-
şılıqlı səfərlər əlaqələrin inkişa-
fına töhfə verir, iqtisadi-ticarət, 
nəqliyyat və digər sahələrdə 
əməkdaşlıq möhkəmlənir.

Görüşdə bundan sonra da 
ikitərəfli əlaqələrin inkişafı üçün 
səylərin göstəriləcəyinə əminlik 
ifadə olunub.

Azərbaycan Respublikasının 
Batumidəki Baş konsulu Rəşad 
İsmayılov görüşdə iştirak edib.

Biz kənd sakinlərini işğaldan azad edilmiş kəndə 
qaytarırıq. Mən çox şadam ki, Cocuq Mərcanlı kəndinin 
sakinləri buna çox böyük həvəslə, maraqla yanaşırlar. 
Əminəm ki, onlar indi səbirsizliklə o günü gözləyirlər. 
Əminəm ki, qısa müddət ərzində Cocuq Mərcanlı kəndini 
yenidən quracağıq.

Azərbaycan Prezidenti İlham Əliyevin 
“Azərbaycan Respublikası regionlarının 2014-2018-ci illərdə 
sosial-iqtisadi inkişafı Dövlət Proqramı”nın icrasının üçüncü 

ilinin yekunlarına həsr olunan konfransdakı çıxışından

Bakı, 30  yanvar 2017-ci il

Ölkəmizdə turizmin inkişafı üçün bütün imkanlar var
 � “Azərbaycan Respublikası  regionlarının 

2014-2018-ci illərdə sosial-iqtisadi inkişafı  Dövlət 
Proqramı”nın icrasının üçüncü ilinin yekunlarına  
həsr olunmuş konfransda Prezident İlham Əliyev  
geniş  və əhatəli nitqində ölkəmizin inkişafının  gələcək 
konturlarını müəyyənləşdirmişdir. 
Dövlət rəhbəri tərəqqinin 

əsas prioritetlərindən biri kimi  
turizmin də  inkişafına  xüsu-
si  diqqət yönəltdi: “Turizmin 
inkişafı daha sürətlə getməlidir. 
Xüsusilə, Avropa Oyunlarından 
sonra Azərbaycana dünyada 
maraq daha da artdı. Biz bundan 
istifadə etməliyik. Nə qədər çox 
turist gəlsə, Azərbaycanı o qədər 
də çox adam tanıyacaq və turistlər 
ölkəmizə valyuta gətirəcəklər”.

Azərbaycanda  turizmin  
inkişafı  üçün bütün amillər 
var.  İndi güclü  turizm sənayesi 
yaradılmasına  ehtiyac  var. Artıq 
ölkəmiz dünyada sürətlə  inkişaf 

edən  turizm ölkəsi  kimi tanın-
maqdadır.  Beynəlxalq  aləmdə  
Azərbaycanın   turizm imkan-
ları  geniş  təbliğ olunur. Elə bir  
nüfuzlu beynəlxalq  turizm  sərgisi 
yoxdur ki, respublikamızın  turizm 
şirkətləri orada  iştirak etməsinlər. 
Bu gün  Azərbaycanda  turizmin 
inkişafı prioritet sahədir. Onun  
gələcək inkişafı Prezident İlham 
Əliyev tərəfindən təsdiq olunmuş 
“Azərbaycan Respublikasında  
ixtisaslaşmış turizm sənayesinin 
inkişafına dair Strateji Yol 
Xəritəsi”ndə əksini tapıb. 

Ölkə  rəhbəri  konfransdakı  
nitqində  son illər bu sahədə  qaza-

nılan uğurları da  diqqətə  çatdırdı: 
“Son 12 il ərzində Azərbaycanda 
300-ə yaxın mehmanxana tikil-
mişdir. Bizim indi dünya səviyyəli 
kurortlarımız var – Şahdağ 
kurortu, Naftalan kurortu. Qəbələ 
beynəlxalq kurort mərkəzinə 
çevrilibdir və Qalaaltı müalicəvi 
kurort mərkəzidir. Naxçıvanda 
Duzdağ kurort mərkəzi yaradı-
lıbdır. Sadəcə daha fəal olmalıyıq 
ki, turistləri cəlb edək. Burada 
vizaların sadələşdirilməsi işində 
əlavə tədbirlər görülüb ki, biz daha 
da çox turist axınını təmin edək”. 

Möhtərəm Prezidentimiz 
onu da bildirdi ki,  bu tədbirlər 
Azərbaycanı  beynəlxalq turizm 
üçün  cəlbedici ölkəyə çevirir. 
Doğrudan da,  ölkəmizdə bu 
sahənin tərəqqisi üçün hər  cür 
imkanlar var.Tarixi  və mədəniyyət 
abidələrimiz,  gözəl təbiətimiz,  
zəngin mədəni irsimiz  bu 

imkanları daha da  genişləndirir. 
Bizim  gözəl mətbəximiz, gözəl 
iqlimimiz, vətənpərvər, eyni 
zamanda,  qonaqpərvər insanla-
rımız, Azərbaycanda hökm sürən  
sabitlik, təhlükəsizlik--bütün bun-
lar turistləri cəlb edir. Doğrudan 
da, son illər  turistlərin  ölkəmizə 
axınının    səbəbləri də  elə  bu  
amillərdir.

Bu gün Azərbaycanın turistləri 
maraqlandıran ənənəvi sənət 
növlərinin də  inkişafı  diqqətdən 
yayınmamalıdır. İndi regionla-
rımızda  xalçaçılıq, dulusçuluq, 
misgərlik və digər  tətbiqi  sənət 
növlərinin inkişafına diqqət artırıl-
maqdadır.

Əlbəttə, dövlət başçımızın  
konfransdakı  nitqindən  irəli  
gələn məsələlərin həlli turizm 
işçilərinin  gələcək  fəaliyyət proq-
ramına  çevrilməlidir.

Nəsib USUBOV,  
A La Carte Travel Turizm 

şirkətinin rəhbəri


